
Na osnovu člana 5. Zakona o politici direktnih stranih ulaganja u BiH („Službeni glasnik BiH“, broj 17/98, 13/03 i 48 /10) i člana 61. stav (2) Zakona o upravi („Službeni glasnik BiH“, br. 32/02 i 102/09),  ministar vanjske trgovine i ekonomskih odnosa BiH  donosi 

UPUTU
O NAČINU DOSTAVE, VOĐENJU EVIDENCIJE I OBJAVLJIVANJU PODATAKA O REGISTRIRANIM DIREKTNIM STRANIM ULAGANJIMA U BOSNI I HERCEGOVINI 
Član 1.

(Predmet) 

Uputom o načinu dostave, vođenju evidencije i objavljivanju podataka o registriranim direktnim stranim ulaganjima u Bosni i Hercegovini  (u daljnjem tekstu: Uputa) se reguliraju uslovi i način dostave podataka o registriranim direktnim stranim ulaganjima u Bosni i Hercegovini kod kojih pojedinačni ulog stranog lica nije manji od 2.000,00 KM (u daljnjem tekstu: DSU), od strane nadležnih registracijskih sudova (u daljnjem tesktu: sudovi), Ministarstvu vanjske trgovine i ekonomskih odnosa Bosne i Hercegovine (u daljnjem tekstu: Ministarstvo); vođenje elektronske evidencije o DSU; način i učestalost dostave podataka o DSU organima i institucijama Bosne i Hercegovine koji u okviru svojih poslovnih djelatnosti koriste podatke o DSU; uslovi, prava i obaveze koje moraju ispunjavati ovlaštena lica s pravom pristupa Evidenciji podataka o DSU; kao i  obaveza izvještavanja i informiranja o DSU.  

Član 2.

(Značenje izraza)

Izrazi korišteni u ovoj Uputi  imaju slijedeća značenja:

a) „Podaci o registriranim direktnim stranim ulaganjima“ su podaci koji su upisani u Glavnu knjigu sudskog registra koje vodi nadležni registarski sud, a dostavljaju se Ministarstvu, u skladu s ovom Uputom;

b)  „Evidencija o DSU“ je evidencija koju  Ministarstvo vodi u skladu sa Zakonom o politici direktnih stranih ulaganja u Bosni i Hercegovini („Službeni glasnik BiH“, br. 17/98, 13/03), (u daljnjem tekstu: Zakon) a prema podacima koje dostavljaju sudovi; 

c) „Izvod o DSU“ je ovjerena isprava koju izdaje Ministarstvo, na zahtjev zainteresiranog lica i sadrži traženi podatak, odnosno podatke koji se nalaze u Evidenciji o DSU i izdaju se pojedinačno za svakog subjekta upisa; 
d) „Informacija o DSU“ je skup podataka o DSU koje Ministarstvo, po službenoj dužnosti, dostavlja organima i institucijama Bosne i Hercegovine,  u cilju izvršavanja poslova iz njihove nadležnosti;

Član 3.

(Vođjenje Evidencije o DSU)

(1) Za uspostavu, vođenje i održavanje Evidencije o DSU (u daljnjem tekstu: Evidencija), nadležano je Ministrastvo.

(2)  Evidencija se vodi u pisanom obliku  i u elektronskoj formi, na osnovu podataka o DSU dobijenih iz Glavne knjige Registra ili iz Sudskog registra koje sudovi  elektronskim putem dostavljaju Ministarstvu. 

(3) Podaci u Evidenciji se arhiviraju u skladu s propisima koji reguliraju oblast arhiviranja.
Član 4.

(Sadržaj Evidencije) 

a) (1) Evidencija se sastoji iz:

b) podataka o nazivu i sjedištu društva;

c) nazivu stranog ulagača /osnivača;

d) adrese-zemlje ulagača /osnivača/;

e) podataka o kapitalu /ugovoreni – upisani, sa strukturom (novac, stvari, prava);

f) djelatnosti društva sa elementom stranog ulaganja i;

g) podataka o licu ovlaštenom za zastupanje društva (ime i prezime, broj pasoša i sl.).

(2) Sadržaj Evidencije se, po potrebi, mijenja, u skladu s propisima kojima se uređuje registracija poslovnih subjekata u Bosni i Hercegovini.

Član 5.

(Način i rokovi dostave podataka)

Sudovi su obavezni Ministarstvu dostavljati nove i ažurirane podatke o DSU, automatski po registraciji takvih poslovnih subjekata.

Član 6.

(Tehnički preduslovi i obaveza čuvanja rezervnih kopija Evidencije)

(1) Ministarstvo je dužno osigurati da tehničke operacije prijema dostavljenih podataka o DSU u potpunosti funkcioniraju i da odgovaraju tehničkim zahtjevima i standardima koje uspostavljaju i nalažu sudovi.  

(2) Ministarstvo je dužno pohranjivati rezervne kopije podataka iz Evidencije.

Član 7.

(Zaštita evidentiranih podataka)

Ministarstvo i Sud prilikom vršenja aktivnosti koje su predmet ove Upute obavezni su da postupaju u skladu s propisima kojima se osigurava zaštita dostavljenih i evidentiranih podataka.

Član 8.

(Pristup Evidenciji)

(1) Pravo pristupa Evidenciji imaju samo ovlašteni zaposlenici Odjela za strana ulaganja i ta prava su ograničena na poslovne potrebe tih zaposlenika

 (2) Ministarstvo je dužno svakom zaposleniku iz stava (1) ovog člana osigurati ovlašteni pristup Evidenciji s jedinstvenim korisničkim imenom i pristupnom šifrom.  

(3) Zaposlenik iz st. (1) i (2) ovog člana pristupnu šifru mora čuvati, ne smije je odati niti dati na upotrebu drugom licu.  

Član 9.

(Svrha vođenja Evidencije)

Na osnovu dobijenih podataka, Ministarstvo vodi i održava evidenciju o registriranim DSU u Bosni i Hercegovini i sačinjava odgovarajući pregled registriranih DSU na nivou Bosne i Hercegovine, te na osnovu toga pruža pouzdane podatke o DSU, koji služe da organi i institucije Bosne i Hercegovine, poduzimaju  aktivnosti unaprjeđenja i promocije stranih ulaganja.

Član 10.

(Dostava informacija o DSU)

Ministarstvo službenim putem dostavlja informacije o DSU, Centralnoj banci Bosne i Hercegovine, Agenciji za unaprjeđenje stranih investicija i Vanjskotrgovinskoj komori Bosne i Hercegovine, a drugim organima i institucijama Bosne i Hercegovine i diplomatsko-konzularnim predstavništvima, na njihov pismeni zahtjev.

Član 11.

(Objava informacija)

Ministarstvo će informacije o registriranim DSU u BiH objavljivati kvartalno na web stranici Ministarstva, a ukoliko se ukaže potreba i ranije. 
Član 12.

(Prijelazne i završne odredbe)

Do ostvarivanja tehničkih uslova za uspostavu elektronskog sistema, sudovi su obavezni Ministarstvu dostavljati elektronsku kopiju rješenja o upisu poslovnog subjekta u sudski registar privrednog društva s elementom stranog ulaganja elektronskom poštom na adresu: strana.ulaganja@mvteo.gov.ba .

Član 13.

(Stavljanje van snage ranije objavljene Upute)

Stupanjem na snagu ove Upute stavlja se van snage Uputstvo o registraciji direktnih stranih ulaganja  („Službeni  glasnik BiH“,  broj 22/99 i 21/00).

Član 14.

 (Stupanje na snagu)

Ova Uputa  stupa na snagu osmog dana od dana objavljivanja u „Službenom glasniku BiH“.

